
Innuttaasut amerliartortut imigassartorpallaarnerup kinguneranik qaratsaminnut 
ajoquteqalersimasut inuiaqatigiinnit ikiorneqarnerunissaannut nassuiaatitalerlugu 
angusassamik toraagalimmik iliuusissanut pilersaarusioqqullugit Naalakkersuisut 
sanaqqullugit Naalakkersuisut peqquneqarnissaannik Inatsisartut aalajangiiffigi-
sassaattut siunnersuut. Iliuusissanut pilersaarut saqqummiuteqquneqarpoq kin-
gusinnerpaamik Inatsisartut 2014-mi upernaakkut ataatsimiinneranni. 
(Inatsisartunut ilaasortaq Agathe Fontain, Inuit Ataqatigiit) 

Inuit Ataqatigiit sinnerlugit ilaasortap Agathe Fontain-ip aaliangiiffigisassatut siunnersuu-
taanut Siumumiit imaattumik oqaaseqaateqassaagut. 

Siullermik pineqartut katsorsagassaasut peqqissinissaannut nukiit annerusut atorneqar-
nissaat pinngitsoorneqarsinnaanngimmat ilisimalluarparput. 

Peqqissisinnaasut piffissaagallartillugu ikiorserneqapallattarnissaat pisariaqarnerpaavoq, 
taakkulu ilaquttaminnik tapersersorluarneqarunik pilersuinissaminnut uteqqinnissaat qular-
nanngilaq, ilaqutariilli iliuusissamik siunnersorneqarnissaat aamma taaneqartoq Siumumiit 
tapersersorparput, taamaammat aamma qanoq iliuusissanut mappersakkamik maleruar-
neqarsinnaasumik pilersitsissagutta pissusissamisuuginnassaaq, pineqartut ilaqutariittut 
nukittuumik aallarteqqinnissaannut ikiuutaassaqimmat. 

Pineqartulli tullii tassalu innarlersimasut inisittariaqalersimasullu sullinneqarnerisa pitsaa-
sumik ingerlanneqarnissaat aqqutissiuusseqataaffigissagatsigu qularineqassanngilaq, 
napparsimalissutaasormi nappaataasoq akuereernikuuarput. Qujanaqaarlu aamma ilinni-
artitaanerup iluani iliuuseqafigineqalereermat, soorlu avannaani isumaginninnermut ilinnia-
rfimmi ilinniagassanut ilanngunneqarsimammat nuannaarutissaavoq. 

Qaratsamikkut innarligaasimasut sullinneqarnerisa inissiivinni pitsanngorsaaffigineqartuar-
nissaa Siumumiit suleqataaffigissagatsigu qularineqassanngilaq. 

Taamatut Siumumiit oqaaseqarluta siunnersuut Ilaqutariinnermut Peqqissutsimullu Ataat-
simiititaliamut innersuupparput. 

Innuttaasut imigassamik ajornartorsiutillit taassuminngalu qaangiiniarlutik katsors-
artikkumasut nammineq akiliinatik katsorsartittarnissaannik aqqutissiuussinissamik 
iliuusissanullu pilersaarummik kingusinnerpaamik Inatsisartut 2014-imi upernaak-
kut ataatsimiinnissaannut saqqummiunneqartussamik Naalakkersuisut 
peqquneqarnissaannik Inatsisartut aalajangiiffigisassaattut siunnersuut. 
(Inatsisartunut ilaasortaq Mimi Karlsen, Inuit Ataqatigiit) 

Mimi Karlsen-ip Inuit Ataqatigiit sinnerlugit imigassamik ajornartorsiutillit pillugit siunner-
suutaa Siumumiit ima oqaaseqarfigissavarput. 

Siunnersuummi ersersinneqarpoq imerajuttuuneq nappaatitut nalunaarsorneqareersoq 
tassalu imigassaq pissutaalluni katsorsagassanngortoqartartoq, eqqugaasunullu aamma 
kingunerlussinnaanera pinngitsoortinneqartariaqartoq. 

Siumumiit pingaartipparput ikiaroornartumik atornerluisut aamma katsorsartissinnaanermik 
periarfissinnissaat, tassami tamatta nalunnginnatsigu ikiaroornartoq hashi inuiaqatigiit 
akornanni annertuumik atornerlunneqartoq tamannalu atornerluineq ajornartorsiuterpas-
suarnik nassataqartartoq. Ikiaroornartup hash-ip atornerlunneqarnera inuppassuit timikkut 
tarnikkullu ajornartorsiulersarnerannik kinguneqartarpoq tamannalu Siumup pimoorullugu 
qanoq iliuuseqarfigissavaa. 

Siunnersuut nammineq akileeqqaarani katsorsartittarsinnaaneq Siumumiit isumaqa-
tigaarput, kisianni paaserusupparput siunnersuuteqartup aningaasat pisariaqartinneqartut 
suminngaanniit aaniarnerai. Siumumi isumaqarpugut kommuninut ataqqinnittumik artuk-
kiinngitsumillu aaqqissuussisoqartariaqartoq, tassani kommunit qitiulluinnartumik inissisi-
manerat aamma eqqarsaatigalugu. 

Siunnersuuteqartup malugisimavaa katsorsaanngitsoorneq akisoorsuanngoratarsinnaa-
soq, ilaqutariimmi eqqugaasut meerartaat meeqqat angerlarsimaffiinut inissinneqarpata 
nalunngilarput inunnut eqqugaasunut qanoq akisutigilersinnaasoq. 

Taamaammat siusissukkut iliuuseqarnissaq pisariaqarmat kommuunit atuarfiillu aamma 
suleqatiginissaat pisariaqarpoq, taakkuummatami siulliullutik malussartartut ilaqutariinni 
ajornartorsiortoqarneranik. 

Naalakkersuisuutitaqartut siunniussaraat ilaqutariit nukittuut pilersitseqataaffigissallugit, 
taamaammat Siumumiit siunnersuut suleqataaffiginiarlugu Ilaqutariinnermut Peqqissut-
simullu Ataatsimiititaliamut innersuupparput. 


